
Om sekerheid te verkry of my gebed verhoor sal word, mag ek van God ‘n teken vra?     
Rigters  6                                                                                                        Maandag 3 Augustus 2020 
 
Dikwels bid ons en ons weet nie of ons dit of dat mag bid nie en nog belangriker, wat God se 
antwoord op my gebede is nie.    Is daar ‘n antwoord?   Bid ek reg?   Want die vraag is ook:  
Hoe weet ons wat Sy wil is waarvoor ons mag en moet en wil bid? 
 
Dikwels vra mense ‘n teken van God.   Ons vra dat as dit God se wil is moet Hy ons met ‘n 
teken wys of dit reg of verkeerd is of wat sy antwoord is.     Dan word die rigter Gideon dikwels 
aangehaal.    Gideon het twee maal vir ‘n teken gevra en God het dit vervul: 

• Eerstens lees ons in Rig 6:36-40 dat Gideon ‘n stukkie vlieswol op die grond geplaas het 
met die versoek dat die wol nat sou wees en die grond droog. Dit het waar geword. 

• Tweedens het Gideon gevra dat die vlieswol droog moet wees en die grond nat en dit het 
ook gebeur. 

MAAR… 
Ons moet nie Gideon as voorbeeld voorhou om met tekens en wonders die versekering te kry vir 
wat ons bid of vra nie. 

• Hierdie is nie ‘n Godgegewe metode om vas te stel of dit God se wil is nie. 
• Hierdie is die enigste plek in die Bybel waar God sy wil dmv ‘n vlieswol bekendgemaak 

het. 
• Gideon het getwyfel en gevrees oor die opdragte wat hy ontvang het. 
• Gideon het hierdie wonders gevra uit ‘n kleingeloof. 
• Hierdie vrae is eerder uit ‘n gebrek aan geloof gedemonstreer as uit ‘n vaste geloof. 
• Gideon het hierdie tekens gevra nadat hy alreeds God se Almag en sy teenwoordigheid 

ervaar het met die maaltyd wat in vlamme opgegaan het. Ons lees daarvan in Rig 6:19-22 
dat Gideon ‘n bokkie gaargemaak, ‘n brood gebak het van sestien kilogram meel, sous in 
‘n pan gesit het en dit op ‘n rots gesit vir die Engel van die Here.    ‘n Vuur het vanuit die 
rots gekom en die vleis en brood verteer en Gideon het geweet dat dit die Engel van die 
Here is wat met Hom gepraat het. 

 
Baie christene dink nou dat voordat hulle ‘n groot besluit, met verreikende gevolge geneem 
word, ons eers ‘n teken van God moet vra om sekerheid te kry.   Maar ons merk dat God baie 
geduldig was met Gideon.  God het wel die tekens en voorwaardes wat Gideon gevra het laat 
gebeur soos wat hy gevra het, maar dan leer Christus aan ons…. 
 
Mat 16:4  “'n Slegte en afvallige (owerspelige) geslag wil 'n teken hê, en geen teken sal aan 
hulle gegee word nie behalwe die teken van Jona.” Hy het hulle daar gelaat en weggegaan.” 
Joh_4:48  “Jesus sê toe vir hom: “As julle nie tekens en wonders sien nie, glo julle eenvoudig nie.” 
Mat_24:24  “Want daar sal valse christusse en valse profete opstaan, en hulle sal groot  tekens 
en wonders doen om, as dit moontlik was, ook die uitverkorenes te mislei.” 
 
Maar wat is die regte, betroubare manier wat God vra om sekerheid te verkry?     

• Bid in geloof en in opregtheid en vra na God se wil. 
• Gebruik die Bybel as riglyn met veral die Tien Gebooie.  1 Tes 4:1-3a 
• Gebruik jou kennis van die Woord, onder die biddende leiding van die Heilige Gees. 
• Soek altyd eers die Koninkryk van God, die Eer van God en Sy wil volgens die Woord. 
• Leef as Ligdraers “want dit is God wat ons gewillig en bekwaam maak om sy wil uit te voer.”  

Fil 2:12-18 (13)          Amen   (ds. Gerrit Kruger 082 964 5595) 


